上趣味的一節課
讀冊是為著家己的未來，毋是為著父母。這是阮阿母自細漢就共我講的觀念，我感覺讀冊真趣味，定定會當發現新的知識，毋免親像我的同學為著考試來讀冊。
一禮拜內底，上趣味的一節課是「臺語課」，嘛是我上佮意的一節課。我出世佇一个無人會曉講臺語的外省家庭，頭一擺，看著課表閣感覺真奇怪，臺語，敢毋是綴阿母去買菜會聽著的話，敢毋是我聽甲霧嗄嗄(sà)的話，心內是真驚惶，驚上課的時會「鴨仔聽雷」。閣開始臆，掠準臺語老師可能是有淡薄仔年紀的人，想袂到我的臺語老師是一个二十幾歲的少年老師。
第一擺看著老師遐少年，閣笑頭笑面，予我心內的驚惶放心袂少。這个老師上課真趣味，逐節課攏會用無仝款的方式來教，譬喻講故事、演戲、答喙鼓、跳舞……足濟足濟，你想會著、想袂著的攏總有。我嘛免驚聽無臺語，袂曉講臺語，因為老師會用華語鬥相共說明，予我除了會使了解意思以外，嘛會使學著臺語的講法。有一擺，拄好上著介紹文具用品，每一个人攏愛提一項文具囥佇桌頂，若是抽著你的號碼就愛起來紹介文具的特色佮用法，後來有一个同學紹介鉸刀，伊講：「鉸刀就是長長的兩支刀仔，會當鉸頭毛、鉸布抑是鉸紙。」我一聽著「鉸紙」，雄雄驚一下，對椅仔頂跳起來，其他同學佮老師嘛予我掣一下。我就講：「鉸刀哪會使鉸虼蠽，是欲共我驚死喔！」全班煞笑咍咍，經過老師的解說，才知影，原來「鉸紙」甲「虼蠽」是無仝的，這就是臺語入聲的特別，臺語心適的所在。
雖然定定因為發音無標準，發生笑詼的代誌，但是我袂因為按呢就討厭這个語言，人講「拍斷手骨，顛倒勇」，繼續用心學習。嘛因為一禮拜才一節臺語課，予我更加珍惜佮期待，一學期[落來](luài)，我嘛學著真濟臺語，對完全聽無到會使讀課文，我感覺真歡喜，轉去厝，我閣教我阿爸阿母講臺語，這馬去菜市仔，我毋是彼个鴨仔聽雷的囡仔，我是上有興趣講臺語的囡仔。
